
Маданият Биз биргебиз

Бизни эллерибизде музейле 
жокъну чегиндедиле. Аны ючюн 
Кёнделенни юлгюсю барыбызны 
да кёллендиреди. Аллах айтса, 
келлик дунияда хар таулу элни да 
болур кесини энчи музейи. Ол бек 
керекли затды. Кёнделендегини 
юсюнден а аны директору Отар-
ланы Фарида бла ушакъ этгенбиз.

КъМР-де  волонтёрланы 
«Къатынгдагъына болуш»  ре-
спубликалы сабий-жаш тёлю 
жамауат биригиулери,  КъМР-
ни Миллетлени ишлери эмда 
жамауат проектле жаны бла 
министерствосуну эмда Ма-
даният фондну себепликлери 
бла «Шуёх Кавказ» проектни 
жашауда бардырады. 

2 бет

Къаягъа ёрлеу, таугъа чыгъыу 
альпинизм спортну бек эрттегили 
тюрлюсюдю. Анга юлгюле биз нарт 
таурухладан, Эрттегили Румну айтыу-
ларындан да келтирирге боллукъбуз. 
Дунияны алимлери айтханнга кёре 
уа, спортну ол тюрлюсю беш жюз жыл 
мындан алда да болгъанды. 

Халкъны ахшы  уланлары 

3 бет 4 бет

Башхаланы жыр-тепсеулери, 
ашлары бла да шагъырейленнгендиле

«Музей жаланда керти шартла 
сакъланнган майданды»

Ахыры 2-чи бетдеди.

ОноуБЕЛГИЛЕУ

ТЮБЕШИУ 

Билдириу

25 июль Уллу Ата журт урушну 
кезиуюнде Кавказ ючюн къазауат 
башланнган кюн болгъаны бла бай-
ламлы КъМР-ни Башчысы Казбек 
Коков социал сетьде кесини оюмун 
басмалагъанды эмда Кавказны 
къоруулагъанланы жигитликлерин 
эсгергенди. 

«Бу кюн Россейни тарыхына 
Кавказ ючюн къазауатны баш-
ланнган кюнюча киргенди. Ол Ата 
журт урушну кезиуюнде бек кёпге 
созулгъан сермешледен бири бол-
гъанды: 1942 жылны 25 июлюндан 
башлап 1943 жылны октябрине 
дери баргъанды. Аскер усталыкъны 
тарыхына уа уллу тийреде къоруу-
ланыу эмда алгъа барыу амалла 
бир заманда да болмагъанча ала-
мат къуралгъанлары бла киргенди.

Душман деменгили къыралны 
Кавказда баш экономика байлыкъ-
ларындан къуру къояргъа, аланы 
къолгъа жыяргъа эмда Совет Со-
юзну теренине ётерге итиннгенди. 
Ол муратына жетер ючюн совет-
герман фронтну къыбыла жанына 
уллу аскер кюч жыйышдыргъанды. 
Ма ол кезиуде этилген эди Къызыл 
аскерге  «Артха бир атлам атламаз-
гъа!» деген чакъырыу. 

 1942 жылда июль айны ортасын-
да гитлерчи аскерле Сталинград 
таба тебирегендиле, Шимал Кавказ 
ючюн сермешлени  башлагъанды-
ла. Ол операциягъа «Эдельвейс»  
деп атагъандыла. Ол душманны 
ууатыу эмда умутларын юзюу бла 
бошалгъанды. Къызыл аскерни 
алгъа барыуу къыйын болгъанды: 
хар шахар эмда эл ючюн къан-

лы къазауат этилгенди. Къызыл 
аскерни солдатларыны бла офи-
церлерини уллу жигитликлерини 
бла батырлыкъларыны хайырындан 
фашистле Кавказны къолгъа этал-
магъандыла.

Сталинград ючюн сермешде хор-
ламдан сора уа, аскерибиз къыбы-
ла жанында да душманны сюрюп 
баргъанды, немислиле ууучлап 

тургъан шахарланы – Нальчикни, 
Владикавказны, Ставропольну, 
Майкопну эм башхаланы да – бир 
бири ызларындан азатлагъанды. 

Къача туруп, фашистле къанлы 
ызларын къойгъандыла: илишанн-
га салыннган мингле бла адамла-
ны, оюлгъан юйлени… Ол зарау-
атлыкъ энтта да унутулмагъанды. 

Кавказ ючюн къазауатха кёп мил-
летли деменгили къыралны битеу 
халкълары къатышхандыла. Аскер-
чиле кишиликлерин кёргюзтгенди-
ле, кавказ тийреледе жашагъанла 
уа къазауатха кеси  ыразылыкълары 
бла киргендиле, къорууланыу ызла 
ишлегендиле, аскерге не жаны бла 
да болушургъа кюрешгендиле. 

Мындан 81 жыл алгъа болгъан 
ишле бюгюнлюкде энчи магъананы 
тутадыла. Нек дегенде Россей энт-
та да фашизмге къажау сюеледи, 
халкъын, келир тёлюлени кюйсюз 
агрессорладан къоруулайды.

Хорлам энтта да бизники бол-
лукъду! 

Кавказны къоруулагъанланы 
батырлыкъларына баш урама, ол 
сермешни жигитлерине ёмюрлюк 
махтау!», – деп жазгъанды КъМР-ни 
Башчысы Казбек Коков.  

«Профессионалла-2023» битеу-
россей чемпионатны ахыр кезиуюню 
эришиулери  Урван районну Эски Черек 
элини башында терек бахчалада  бар-
дырылгъандыла. Бек алгъа  черекчи 
мектепчилеге эмда конкурсха къатыш-
хан бешеуленнге тереклени  артыкъ бу-
такъларын къалай кесерге кереклисин 
ол жаны бла устала кёргюзтгендиле.

Андан сора  эришиуле  башланн-
гандыла. Ала беш тюрлю жаны бла 
бардырылыргъа  керек эдиле да, 
чемпионатха къатышханлагъа керек 

болгъан  хар не да алгъындан окъ-
уна хазыр эди. Биринчи эришиуде   
къыркъ минут берилгенди. Анга къа-
тышханла аллай бир  заманны ичин-
де  жерни тымлылыгъын тинтирге,  
жемиш терекледе  хаталы  къуртланы 
билип, ала  къаллай  заран келтир-
генлерин ачыкъларгъа,  СОКОЛ-М  
метеостанция бла байламлы  этилген 
ноутбукну хайырланып, хауа  болумну  
билирге,  терекледе тирликни  халын 
ачыкъларгъа керек эдиле.  

Къабарты-Малкъар Респу-
бликаны Башчысы  Казбек 
Коков жаш музыкантлагъа 
– оркестр инструментледе
согъууну бийик усталыгъына 
жетгенлеге –  стипендияла 
тохташдыргъанды. Аллай 
оноу жаш фахмуланы кёл-
лендирир муратда этилген-
ди. Анга кёре 2024 жылны 1 
январындан башлап стипен-
диягъа тийишли болгъанла-
ны хар бирине да  ай сайын 
10 минг сом тёленирикди. 
Анга ахча республикалы 
бюджетден бёлюнюрюкдю.

Стипендия Къабарты-
Малкъарны Башчысыны 
оноуу бла бир жылгъа тох-
ташдырылады. Анга тийиш-
ли болгъанланы тизмесин 
КъМР-ни Маданият мини-
стерствосу къурайды.

Указда айтылгъаныча, 
стипендиягъа 35 жылла-
ры толмагъан, конкурс бла 
сайланнган музыкантла 
тийишли кёрюллюкдюле. 
Жыл сайын сегиз стипен-
диант сайланырыкъды. Ол 
ахча саугъа биреуленнге 
бир ненча кере берилирге 

да боллукъду.
КъМР-ни Правительство-

суна  стипендияны юсюн-
ден болумну жарашды-
рыргъа буюрулгъанды. Ол 
дагъыда Указны толтурур-
гъа керек боллукъ ахчаны 
бюджетде тергерге эмда 
стипендиягъа тийишлилени 
сайлар ючюн жыл сайын 
конкурс бардырыргъа бор-
члу этиледи.

КъМР-ни Башчысыны 
бла Правительствосуну 

пресс-службасы. 

Казбек Коков жаш музыкантлагъа стипендияла 
тохташдырыуну юсюнден указгъа къол салгъанды

Нашаны тузлайдыла
Къабарты-Малкъарны тёрт  консерва 

заводу нашаны жарашдырып  кюреше-
диле.  Бюгюнлюкде ала 4,5 минг чакълы 
тоннадан 20 миллион тенгли бир банка 
хазырлагъандыла.    

Нашаны кезиую энди башланнганы 
себепли, мындан арысында да тахта кё-
гетден аслам консерва этилликди. Аны 
бла байламлы иш  кюз артына дери тохта-
рыкъ тюйюлдю.   Саулай алып айтханда, 
чыгъарылгъан консерваланы 17 проценти  
нашалагъа жетеди. 

Къабарты-Малкъарда не заманда да 
танг кесек наша ёсдюрюледи. Быйыл бу 
битимге эки мингден аслам гектар бё-
люннгенди.  Ала алыучулагъа эм бирин-
чиден  татымлыкълары бла белгилидиле. 
Ол себепден бирси регионлада да иги 
сатыладыла.   

Эсге сала айтсакъ, былтыр тахта кёгет-
леден 450 минг тонна жыйылгъанды, неда 
буруннгу жылдан эсе 1,5 кереге кёп. Бый-
ылны юсюнден айтханда да,  арендаторла 
иги файда тюшюрюр умутдадыла.   

Къоркъуусуз  болурча 
Кёп болмай Россельхознадзорну Къа-

барты-Малкъарда управлениясыны  келе-
чилери эт, андан ашарыкъла ветеринар 
мардалагъа келишгенин эм тийишли 
халда сакъланнганын да билир муратда 
тюкенледе болуп, болумлары бла шагъы-
рейленнгендиле.  

Эсге сала айтсакъ, эт продукциягъа ве-
домствону келечилери терк-терк контроль 
этедиле. Аны баш магъанасы – малланы 
бла  юй къанатлыланы этлеринде  адамны 
саулугъуна заран салыргъа боллукъ къый-
ын аурууланы заманында ачыкъларгъады. 

Аллай тинтиуле къыралны башха реги-
онларында да ётедиле. Управлениядан 
билдиргенлерича, жыл башланнганлы  

рейдлени кезиуюнде африкалы ёлет эм 
къанатлылагъа  жукъгъан грипп ачыкъ-
ланнгандыла. Аны себепли надзор бар-
дыргъан органла эт продукция  къоркъуу-
суз болуруна аслам эс бурадыла. Алай бла 
бусагъатда республикада эки жыйырма 
чакълы акция ётдюрюлгенди. Быллай 
мадар алыучуланы эм сатыучуланы да 
кёп  хатадан  сакъларгъа себеплик этеди. 

Заранлы ханс
Россельхознадзорну  Шимал Кавказда   

управлениясы Къабарты-Малкъарда ка-
рантин  жерлени тинтиу  эм игилендириу  
жаны бла контрольну дайым бардыра-
ды. Ол санда аслам эс амброзия  ёсген 
жерлеге бёлюнеди. Болсада бу жаны бла  
жамауатны жанындан болушлукъ этилмей, 
жаланда ведомствону кючю аз болгъаны 
да эсгертилгенлей турады.    

Бу жол да ведомствону тийишли бёлю-
мюню специалистлери  амброзия кенг 
жайылыргъа къоркъуу болгъан жерледе 
керекли мадарла этгендиле.  

Бусагъатда амброзияны элли тюрлюсю 
белгилиди. Шимал Кавказда эм кенг жай-
ылгъанладан бири уа  полыннолистная 

атлыды. Ол биология эм технология жаны 
бла хаталыды. Аны иги тамырланнганы, 
сууну аяусуз жутханы, жерни къарыуун 
алгъаны  эм кенг жайылгъаны да эл мюлк  
битимлени жукъартады эм  жыйгъанда да 
чырмау   салады. 

Хансны чапыракъларыны къурамына  
ачы ийисли жаула киредиле. Аны ючюн 
мал да  ашаргъа сюймеди.  Ол а аны 
бютюн кенг жайылырына себеплик этеди. 

Ол адамны саулугъуна да бек аманды. 
Аны ийиси башны аурутады, къанны ба-
сымын кётюреди. Букъусу  аллергияны 
къозгъагъаны бла эрттеден белгилиди.  
Ол беш километр бийикликге кётюрюлюр-
ге эм он километрге кенг  жайылыргъа 
болады. 

Амброзия кенг жайылмаз ючюн а, ёсе 
келгенин тамыры бла жыртыргъа неда 
чалып кетерирге тийишлиди. Урлугъу 
чачылгъандан сора, ол беш неда онбеш 
кереге окъуна  къалын ёседи. Ол себепден 
жыл сайын хар ким эслилик этип, аны къу-
рутурча мадар излерге керекдиле.  

КУРДАНЛАНЫ Сулейман.

Эл мюлк 

«Кавказны къоруулагъанланы батырлыкъларына баш 
урама, ол сермешни жигитлерине ёмюрлюк махтау!»

Марат бла  Дана  теле-
визор бериуге къатыш-
хандыла. Марат хорлам 
болдургъанды, Дана уа 
бериуге къатышханы бла 
да жетишимли болгъанды. 
Иоланда, Бэла эмда Лия 
Нальчикде сабий чыгъ-
армачылыкъны «Кюн ша-
харында» окъуйдула. Ала 
бары да ОБЖ-дан айырма-
лы болгъандыла.

Бек алгъа министр аланы 
барын да жетишимлери бла 
алгъышлагъанды эмда хар 
бирине соруу берип, жууа-
пларына тынгылагъанды.

– Ушагъыбызны бек алгъа
Маратдан башлайыкъ, ол 
арагъызда жангыз жашды 
деп,  министр  жаш 14-
чю гимназияда окъугъа-
нын,  конкурсха жетер ючюн  
жети эришиуден ётерге ке-
реклисин, аладан тёртюсю 
регион, ючюсю да битеу-
россей даражалы болгъан-

ларын, алагъа къатышхан 
къыркъ адамдан ючеулен 
сайланнганларын, аладан 
бири  Марат  болгъанын да  
айтханды.    

– Телевидениягъа тюш-
гюнчю бизни элекден ёт-
дюргенча этгендиле. Бол-
сада барыбыз да  бериуге 
тюшгенбиз. Хорлам бол-

дургъанланы  МГИМО-гъа 
экзаменсиз  алгъандыла. 
Мен да  билимими андан 
ары ол окъуу юйде  ёсдю-
рюрге  мурат этеме»,– деп 
хапарлагъанды  Марат.

Бэла быйыл 11-чи класс-
ны  алтын майдалгъа бо-
шагъанды. Ол  документ-
лерин  бир ненча тюрлю-

тюрлю окъуу юйлеге берип, 
не айтырыкъларын сакълап 
тургъанын билдиргенди. 
Башха къызчыкъла алыкъа 
мектепни бошамагъанды-
ла. Болсада аланы  мурат-
лары  уллудула. Андан сора 
да, ала битеуроссей олим-
пиада  къалай  баргъанла-
рыны, хорлагъанларыны 
юсюнден  да тынгылы хапар 
айтхандыла.

Анзор Езаов аланы хар 
бирине  къулакъ салып тын-
гылагъанды. Ызы бла жаш 
адамлагъа жетишимле те-
жегенди. «Энди сизге тынч 
боллукъду, деп айталлыкъ 
тюйюлме. Мындан  ары сиз 
бютюн  иги окъургъа, же-
тишимли болургъа керек-
сиз. Биринчи хорламыгъыз 
анга сизни борчлу этеди. 
Аны бла бирге уа   къайда 
болсагъыз, къайда айлан-
сагъыз да, республиканы, 
билим алгъан мектебигиз-
ни, ата-аналарыгъызны, 
устазларыгъызны, юйре-
тиучюлеригизни да  сокъу-
рандырмазлыгъыгъызгъа  
ийнананама», – дегенди.

Ахырында уа  Кючюкланы 
Марат, башхала да министр 
бла суратха тюшгендиле.

ХОЛАЛАНЫ Марзият.

КъМР-ни жарыкъландырыу эмда илму мини-
стри  Анзор Езаов бу кюнледе   «Умники и Умни-
цы» битеуроссей  телевизор бериуде  тюрлю-тюр-
лю предметледен бардырылгъан эришиулеге, 
башха конкурслагъа да  къатышып, жетишимли 
болгъанла эмда хорлагъанла бла тюбешгенди. 
Бу жол ала  бешеулен эдиле: Кючюкланы Марат, 
Дана Алакаева, Иоланда Пекова, Бэла  Бекуло-
ва, Лия Хочетлова. 

Чемпионат   

Мураты – терек бахчачылыкъ 
жаны бла усталаны хазырлау

Москвада Россейни тамыр халкъларыны 
«Этноскоп 2023» деген фестивальлары ёте-
рикди. Ол Къызыл Преснядагъы экспоарада  
быйыл 1-3 декабрьде бардырыллыкъды.

Бу сейир байрам «Поехали» деген халкъ-
ла аралы кёрмючню чеклеринде къуралады. 
Анга келген къонакълагъа мастер-клас-
слагъа къатышыргъа, тёрели юй кереклени 
, кийимлени, айбатлыкъгъа жюрютюлген 

затланы да, миллет ашарыкъладан да кё-
рюрге онг берилликди.

Фольклор къауумланы жырлаулары бла 
тепсеулери, миллет оюнладан эришиуле уа 
байрамны бек аламат кезиулерине санал-
лыкъдыла. Ариулукъну конкурсу уа бютюн 
уллу айбатлыкъ берликди. Анга къатышхан 
къызла къараучуланы алларына миллет 
кийимлери бла чыгъарыкъдыла.

Миллет бирликни кёрмючю

Маданият

– Сизни элден чыкъгъан фахмулу адамланы 
санап бошагъан окъуна къыйынды. Жаланда 
суратчыланы алсакъ окъуна, Курданланы Вале-
ра бла Тёппеланы Хызыр Кавказда, Россейде, 
Тюркде да белгилидиле. Аланы ишлери бармы-
дыла сизде?

– Хау, Курданланы Валераны отуз эки сураты, 
Тёппеланы Хызырны уа фрескалары бардыла. Ала-
ны ишлери бизни музейни даражасын кётюредиле. 

Эллилени да, туристлени  да аланы чыгъармачы-
лыкъларына сейирлери бийикди. 

– Кимни башламчылыгъы бла ачылгъанды 
музей?

– Элибизде кёп жылланы устазлыкъ этип тур-
гъан, Уллу Ата журт урушха къатышхан Улакъланы 
Магометгерийни жашы Зейтунну башламчылыгъы 
бла. Бир жылны ичинде битген эди аны мекямы. 
Зейтун Магометгериевич кеси биринчи директор 
болгъан эди. Кёнделенчиле юйлеринде тарых 
жаны бла багъалы затланы музейге берген эдиле. 
Юч жылны ичинде бек тынгылы коллекция жыйыл-

гъаны халкъны бу ишге ыразылыгъын кёргюзтген  
шартды. 

 Жаннетли болсун, Зейтун Магометгериевич 
элибизге бек уллу саугъа этгенди. Халкъда болгъан 
затланы биришдирген, барыбызгъа да баям этген 
жаланда бек билимли эм кючлю адамны къолун-
дан келлик зат эди да, ол борчун  толтуруп кетгенди. 

– Токъсанынчы жыллада музейни башындан 
суу акъгъаны ючюн  талай жылны ишлемей 
тургъан эди. Ол заманда бир-бир экспонатланы 
жокъ  болгъанлары бек жарсыулуду. 

– Болсада  2008 жылда музейге ремонт да этил-
генди, малкъар халкъны белгили алими Хутуйланы 
Ханафийни аты да аталгъанды. Мында жыйылгъан 
экспонатла  элибиз орналгъан  кезиуден башлап  
бюгюннге дери тарыхыбызны ачыкълайдыла. 

– Бусагъатда уа  келтиремидиле ата-бабала-
рындан къалгъан затланы?

– Хау. Адамла ангылайдыла  юйде тургъан затны 
бир инсан да кёрмегенин, музейде уа башхала да 
кёрюп къууанадыла, ёхтемленедиле, тамырлары-
бызны  теренлигин сезедиле. 

– Бек башы – сабийле келемидиле бери?
– Мен школда орус тилден бла адабиятдан 

окъутама, классдан тышында ишлени мында 
бардырама. Музей  эрттегили затла сакъланнган  
бош жер тюйюлдю, аны жокълай турургъа ке-
рекди: сабийле, жаш адамла, уллула. Кесибизни 
эллилерибиз, республиканы башха жерлеринден 
келгенле, туристле. 

– Бир-бир тыш къыраллагъа жолоучулугъум-
дан эсимде къалгъаны жаланда музейледиле. 
Эрттегили затланы кючлери уллуду, эсинги то-
лусунлай бийлеп къоядыла. 

– Тюз айтасыз. Бизни мекямыбызны биринчи  
къатысында Кёнделеннге биринчи келген тукъ-
умланы юслеринден шартла  бардыла. Архивле 
тарыхны сакъларгъа бек болушадыла.  Бир отоуу-
бузда таулула юйде хайырланнган агъач, къошун, 
темир затла салыныпдыла. Экинчисинде  таулу 
юйню юлгюсюн кёрюрге боллукъду. Терини ийле-
генде, жюнню тарагъанда, халы этгенде, эшгенде  
керек болгъан  затла да кёрмючде бардыла. Андан 
сора да таулу тиширыула бла эр кишиле къалай 
кийиннгенлерин кёрюрге боллукъду,  ол санда  хар 
кюн  жюрютюлген эм байрам кийимлени. 

Кюмюш тюймеле, бел баула  да бек сейирдиле, 
ариудула. 

– Былай башха жерде тюбемеген затла да 
болурла.

– Хау, сёз ючюн, къапчыгъыбыз барды. Аны  
малны терисинден этгендиле, кесин да къойдан, 
эчкиден сыдырып алгъандыла, машокнуча. Къап-
чыкъда сют, айран, жау жюрютгендиле. Бизге аны 
КъМАССР-ни сыйлы къойчусу Чеккеланы Исхакъ  
келтирген эди, анга уа аппасындан къалгъанды. 

Дагъыда эрттегили четенибиз барды. Устала 
аны тёрт юлюшюнде башха  тюрсюнлю жюнле 
тутхандыла.   Аны  Жанатайланы Баттаны къызы 
бергенди. 

– Тарых документле да кёп болурла…
– Хау, Уллу Ата журт урушха къатышханлагъа 

энчи мюйюш къурагъанбыз. Андан сора да, Афга-
нистанда, Сирияда, Украинада  энчи операциялада 
борчларын толтургъанланы юслеринден да шартла  
жыйгъанбыз. 

Дагъыда музейде 1944 жылда жерибизден за-
консуз кёчюрюлгенибизни, ызы бла онюч жылдан  
журтубузгъа къайтханыбызны юсюнден документ-
ле да бардыла. Хар сурат, шагъатлыкъ этген хапар  
багъалыды. Музей – керти шартла жыйылгъан 
жерди. 

– Жарсыугъа, ётюрюк затла  да шёндю социал  
сетьледе кёп жайыладыла. 

– Мени акъылыма кёре, музейде бир ётюрюк 
затха да жер болмазгъа керекди. Хау, социал  
сетьлени уа ким тыялсын? Аланы хайырлары да 
кёпдю, алай хаталары да барды.  Аланы  кир ниетли 
адамла хайырланнганларын кёребиз.

– Ненча адам ишлейсиз?
– Мен, сакълаучу Байкъазыланы Зухура эм дагъ-

ыда бир ишчи. Жаланда эки жыл болады бери кел-
генли, Зухура уа эрттеден ишлейди. Музейни ишине 
битеу  эл  къатышады. Сау болсунла эллилерибиз. 
Мындан ары да ишибиз айныр деп ышанама.

Ушакъны БАЙСЫЛАНЫ 
Марзият бардыргъанды. 

Алгъаракъда  Тетууланы Хадис башчы-
лыкъ этген «Къайсыннга жюз атлам» деген 
фонд бардыргъан «Алтын къол» фестиваль-
да  адамла Кёнделенде Хутуйланы Хана-
фийни атын жюрютген музейни кёрмючюню 
тёгерегине жыйылгъан эдиле.   Ол район 
музейни бёлюмюдю. Жарсыугъа,  бизни 

эллерибизде музейле жокъну чегиндедиле. 
Аны ючюн Кёнделенни юлгюсю барыбызны 
да кёллендиреди. Аллах айтса, келлик ду-
нияда хар таулу элни да болур кесини энчи 
музейи. Ол бек керекли затды. Кёнделен-
дегини юсюнден а аны директору Отарланы 
Фарида Илиясовна бла  ушакъ этгенбиз.

«Музей жаланда керти шартла 
сакъланнган майданды»

Жыйылыуну башлай, Ан-
зор Езаов  окъууда, жамауат 
ишде да атларын айтдыр-
гъан жашларыбыз эм къыз-
ларыбыз бла ёхтемленирге 
боллугъун чертгенди. Ата-
аналагъа ыспас этгенди, 
устазлагъа бла юйретиучю-
леге да  жюрек ыразылыгъ-
ын билдиргенди. 

Министр, айырмалы окъуу-
чулагъа, аланы устазларына 
да  къыралны жанындан се-
беплик этилир  ючюн, КъМР-
ни  Башчысыны буйругъу бла  
школчуланы битеуроссей 
олимпиадаларында хор-
лагъанлагъа  эмда  экинчи, 
ючюнчю жерлеге тийишли 
болгъанлагъа  ахча саугъала 
тохташдырылгъанларын да 
эсгертгенди. 

– Бюгюн ма мында фах-
мулу, иги окъугъан жаш 
адамланы кёп болгъанлары 
бек къууандырады. Анда уа 

устазланы, мектеплени ди-
ректорларыны къыйынлары 
бир да болмагъанча уллуду. 
Къаллай жетишим да  кёп 
адамланы биригип ишлеген-
лерини хайырындан болдуру-
лады да, сиз анга юлгюсюз. 
Окъутуу жаны бла СКФО-да 
бек иги кёрюмдюле болдур-
гъаныбыз бизде билим бериу  
тынгылы къуралгъанына 
шагъатлыкъ этеди. Мындан 
ары да  ишигизде бютюн 
жетишимли болуругъузну 
сюйгеними билдиреме,– де-
генди  Анзор Езаов.

Андан сора ол хычыуун жу-
мушха киришгенди.  КъМР-
ни Башчысыны дипломла-
рын эмда грамоталарын  
2022-2023 окъуу жыллада 
школчуланы араларында 
бардырылгъан битеуроссей  
олимпиадалада  хорлагъан-
лагъа  эмда аланы  юйретген 
устазлагъа бергенди.  Ол са-

угъалагъа тийишли болгъан-
ланы араларында Афашокъ-
аланы Арина, Байкъазыланы 
Анжела, Будайланы Алина 
да болгъандыла.

Бир къауум жаш адамны 
уа Хаути Сохроков саугъа-
лагъанды. Ол дипломила 
бергенлени араларында  Ха-
паланы Ясмина, Махийланы 
Асият да болгъандыла.

Ахшы окъуучуланы ха-
зырлагъан устазлагъа  бла 
юйретиучюлеге саугъаланы 
Сергей Карныш  бергенди.  
Аланы араларында Айша-
ланы Кязимни, Гузийланы 
Хусейни,  Сюйдюмланы Эл-
дарны, Тетууланы Алисаны, 
ана тилден олимпиадалада 
хорлагъан  Насталаны Ка-
ринаны, Аттоланы Милана-
ны, Црайланы Фатиматны, 
аланы  устазлары Жаппу-
ланы Зухураны,Темуккуланы 
Фатиматны атлары айтыл-
гъанды.

Окъуу юйлени башчыла-
рыны бир къаууму  КъМР-
ни Жарыкъландырыу эмда 
илму министерствосуну  бю-
сюреу  къагъытларына тий-
ишли болгъандыла. Аланы 
бере, Анзор Езаов школчу-
ланы, устазланы да дагъыда 
бир кере алгъышлагъанды.

Республиканы Башчысы-
ны саугъаларына быйыл 78 
адам тийишли болгъанды.

ХОЛАЛАНЫ Марзият.

Терекчиклени къа лай 
орнатыргъа, бир  терекни 
бутагъын башхагъа жал-
гъаргъа, трактор бла  терек 
орталарын алагъа хата сал-
май, хансладан тазаларгъа, 
башха керекли мадарла да 
этип кёргюзтюрге борчлу 
эдиле. Чемпионатны экс-
пертлери айтханнга кёре,  
эришиулеге къатышхан бе-
шеуленден экиси агроном-
лукъ усталыкъны сайлагъ-
андыла, бири – тракторда 
ишлеуню, экиси да терек 
бахчачылыкъны.

Эришиулени кезиуюнде 
биз тамата эксперт Беслан 
Бесланеев бла тюбешип, 
талай соруу бергенбиз. «2020 
жылдан бери экспертме. 

Ол заманда энчи эришиуле 
тюйюл эдиле была. Биз, кол-
леджде ишлегенле,  къарай 
кетип,  чемпионат къураргъа 
къолубуздан келлигина тю-
шюннгенбиз да, биринчисин 
кесибизде  къурагъанбыз»,– 
дегенди.

Дагъыда ол айтханыча, 
бахчачыланы бек аздан бир 
регион эришиулери болады, 
ол жаны бла башха ишле да 
бардырыладыла. Сёз ючюн,  
«Профессионалитет». «Бек 
алгъа битеу Россейни ре-
гионларындан экспертлени 
чакъыргъанбыз, юйретген-
биз. Андан бери промыш-
ленный терек бахчачылыкъ 
жаны бла  кёп башха мадар-
ла этиледиле. Биз  къаллай 
эришиуле къураргъа бол-
лугъун сюзебиз, акъылыбыз-
ны экспертлеге билдиребиз. 

Ма бу чемпионатны да  кол-
леджде  ишлегенле алимле 
бла бирге  къурагъандыла. 
Аны хайырындан а битеу-
россей чемпионатны ахыр 
кесегин бизде бардырыргъа  
эркинлик берилгенди»,– де-
генди баш эксперт. 

Ол белгилегенича,  быллай 
эришиуле жаш адамланы 
эслерин терек бахчачылыкъ-
гъа бурууду, ол жаны бла 
усталаны хазырлауду. «Те-
рек бахчаларыбыз кёпдюле, 
алада ишлерик уста адамла 
уа хазна жокъдула. Бизге жа-
ланда  ишчи къолла угъай, бу 
бёлюмню айнытырыкъ, тир-
ликни  не къадар игисин  кёп 
алырча этерге къолларын-
дан келлик адамла, башчыла 
да керекдиле»,– дегенди.

ДАЛХАТЛАНЫ Марзият.

КъМР-ни Жарыкъландырыу эмда 
илму министерствосунда школчула-
ны  битеуроссей олимпиадаларыны  
регион эмда ахыр кесеклеринде 
жетишимли болгъанлагъа   КъМР-ни 
Башчысыны  саугъалары къууанчлы 
халда берилгендиле. Анга аталгъан 
жыйылыугъа  КъМР-ни жарыкълан-
дырыу эмда илму министри Анзор 
Езаов,  ведомствону жамауат совети-
ни  таматасы Хаути Сохроков,  билим 
бериуде ишлегенлени  профсоюз-
ларыны таматасы  Сергей Карныш, 
шахарны эмда районланы билим 
бериу управленияларыны башчы-
лары, хорлам болдургъан жашланы 
бла къызланы  ата-аналары, устазла-
ры, окъуу юйлени директорлары да  
къатышхандыла.

Окъууда жетишимлери ючюн – 
дипломла, сыйлы грамотала да

ФРОНТДА БОЛУМ
Кавказ ючюн сермешни 

Сталинград сермеш бла 
къаты байламлыгъы бол-
гъанды, деп жазгъанды мар-
шал А.А.Гречко. Кавказны 
къоруулагъанла, немисли-
лени Грозныйге жибермеген 
бла да къалмай, тау артына 
жолларын кесгендиле. Со-
вет аскерчиле  кишиликлери 
эм батырлыкълары бла кёп 
заманны душманны аллын  
тыйып тургъандыла. Бах-
сан-Малка тийрелеринде 
немислиле он ыйыкъны ичин-
де алгъа бир атлам этал-
магъандыла – 37-чи эм 9-чу 
армияланы аскерчилерини 
къаты сюелгенлеринден. 
А.А. Гречко жазгъаннга кёре, 
ала къоруулагъан жерледе 
гитлерчи солдатладан бла 
офицерледен 18 минг адам 
эм 384 танк жокъ этилгенди.

1942 жылны а ллында 
къазауатда бир ненча уллу 
операция бардырылады –   
Ржевск-Вяземск, Смоленск, 
Харьков жанларында сер-
мешледе хорламла болгъан 
эселе да,   аланы кезиуюнде 
кёп адам къырылгъанды, 
техника, сауутла жокъ этил-
гендиле. 

1942 жылда Украина, Бело-
руссия, Прибалтика, Кърым, 
Донбасс душманны къолуна 
тюшедиле, Ленинград къур-
шоугъа алынады. Алай бла 
СССР-ни экономика онглары 
да къыт боладыла – промыш-
ленный районла немислиле-
ни  къолларына тюшедиле, 
эвакуацияда предприятияла 
уа алыкъа кюч жыйышды-
ралмайдыла. Бу кезиуде, 
тюрлю-тюрлю тергеулеге 
кёре, къурч жарашдырыуну 
ёлчеми 10 миллион тоннагъа, 
будайны тирлиги юч кереге 
азайгъандыла. 

Бу болумда Кавказны бла 
Закавказьени  промышлен-
ный, эл мюлк онгларына 
ышанадыла къырал оноучу-
ла. Совет союзда  нефтьни 
86 проценти, табийгъат газны 
65 проценти, магъаданны 

да 56 проценти бу регионда 
чыгъарылгъанды.  

 НЕМИСЛИЛЕНИ 
МУРАТЛАРЫ 

Гитлерчи Германиягъа да 
Кавказны нефти  артыкъда 
керек болгъанды. Аскерле-
ни техникасы ёсгенди, алай 
алагъа отлукъ жетишмеген-
ди. Алай бла фашистлени 
«Юг» аскерлери эки къа-
уумгъа юлешинеди – «А» 
эм «Б». Биринчисине юч 
армия киредиле, ол санда 
танк аскер. Алагъа Дондан 
ётюп, Къобанны, Шимал 
Кавказны, Азов эм Къара 
тенгизлени кюнчыгъыш жан-
ларын къолгъа этерге борчла 
салынадыла. 

Аланы толтургъандан сора 
уа, аскерле Кавказ тауланы 
кюнбатыш эм кюнчыгъыш 
жанларындан кирип, Закав-
казьеге, андан ары уа Тюркге 
жетерге, бу къыралны да 
Совет Союзгъа къажау уруш-
ха къатышдырыргъа керек 
эдиле. Аскерни башчысына 
биринчи фельдмаршал Лист, 
алай Гитлер аны артха чакъ-
ырып, аны орунуна генерал-
полковник Клейстни салады. 

«Б» къауум а Сталинград 
жанына ашырылады.  

СОВЕТ КЮЧЛЕ
Былайда гитлерчилеге  

къажау юч совет фронт  сер-
мешеди: Юг, Шимал-Кавказ 
эм Закавказ. Биринчисине 
беш армия киргенди, аны 
аскерчилери Донну къоруу-
лагъандыла. Фронтну баш-
чысына генерал Малинов-
ский салынады. 

Шимал-Кавказ фронт бир 
аскерден бла эки корпусдан 
къуралгъанды. Совет Со-
юзну маршалы Буденныйни 
башчылыгъында аскерлеге 
Къара эм Азов тенгизлени 
жагъаларын сакъларгъа бор-
чла салынадыла.  Къара тен-
гизни, анда орналгъан аскер-
тенгиз фронтну алгъыннгы 
базаларын а Закавказье 
фронт къоруулагъанды.  

1942 жылда 25 июльда 
вермахтны аскерлери Донн-

га жетедиле. Гитлерчилени 
«А» къаууму советлени Юг 
фронтундан кючлю болгъан-
лары ачыкъланады. Ол санда 
аскерчилени саны 1,5 кереге, 
сауутлары 2,1 кереге, танкла-
ры  9,3 кереге, самолётлары 
уа 7,7 кереге. Аны бла бирге 
уа бизни аскерчилеге 320 ки-
лометр жерни къорууларгъа 
тюшгенди, алайда кючлю 
ызла къураргъа онг болмагъ-
аны баямды. Аны хатасындан 
эки кюнню ичинде гитлерчи-
ле Дондан ётюп, совер аскер-
лени къоруулау ызларын 
чачадыла. Андан ары ала 
Батайскга жетип,   Юг фронт  
къуршоугъа тюшериги, неда 
фронт  экиге бёлюнюрюгюне 
къоркъуу чыгъады.   

28 июльда Юг фронт ча-
чылып, къалгъан аскерлери 
Шимал-Кавказ фронтха къо-
шуладыла. 

МАЛГОБЕК 
ЮЧЮН СЕРМЕШ

Совет аскерлеге гитлери-
чилеге къажау мадарланы 
жаланда Туапсени тийресин-
де   башларгъа онг чыгъады. 
Гитлерчилени «А» къаууму   
ючге бёлюнюп, бирден алгъа 
сермеш башлайдыла. Аланы 
биринчилери Къара тенгиз-
де Анапа-Поти-Батумиге, 
экинчилери Сухуми-Кутаиси, 
ючюнчюсю уа Пятигорск-
Прохладный-Орджоникидзе 

жанларын къолгъа этерге, 
андан ары  Грозныйге, Махач-
къалагъа, Бакугъа жетерге 
керек эдиле. 

Бу болумда совет аскер 
башчыла фронтну кючлеу, 
къоруулау ызны къурау жаны 
бла мадарла толтурулады-
ла. 1942 жылда 23 августда 
гитлерчиле Моздокга атла-
надыла. Эки кюн баргъан 
къанлы сермешледен сора 
шахарны душманнга къояр-
гъа тюшеди. Терекден ётюп, 
гитлерчиле Грозныйни не-
фтине жууукълашыргъа умут 
этедиле. Алай Малгобекден 
ары совет аскерле душманны 
къоймайдыла. 

Грозныйге  чыгъаргъа кю-

решгени бла бирге гитлер-
чиле Кавказ тауладан ётерге 
умут этедиле. 49-чу тау-ма-
раучу корпусну аскерчиле-
рине Элбрусха немисли бай-
ракъны орнатыргъа окъуна 
къолдан келгенди. Алай 1943 
жылда февральда штандарт 
кетерилип, аны орунуна совет 
байракъ салынады. 

1942 жылны сентябрине 
Кавказда къоруулау мадар-
ланы хайырындан хал тю-
зеледи.  

Кавказны жалынчакъсыз-
лыгъы ючюн кёп аскерчиле 
жанларын бергендиле. Бол-
сада «Эдельвейс» операци-
яны чачаргъа, душманнга 
нефтьге  жууукъ окъуна ке-
лирге онг бермезге къолдан 
келгенди. Аны бла бирге уа 
Тюрк урушха къошулмай 
къалгъаны да жетишимле-
ден бири болгъанды.  

ЁТГЮРЛЕ
Кавказ ючюн сермешледе 

Созайланы Мухаш, Мал-
къондуланы Алий, Ахкёбе-
кланы Аликош, Бауаланы 
Камиль, Батчаланы Доммай, 
Улбашланы Касай, Нёгерла-
ны Эрменбий, Османланы 
Хангерий эм миллетибиз-
ни кёп башха жигит улан-
лары туугъан журтубузну 
эркинлиги, халкъыбызны 
жалынчакъсызлыгъы ючюн 
жанларын-къанларын аямай 

сермешгендиле. 
Кучмезланы Дмитрий 

фронтха кесини ыразылыгъы 
бла кетгенди. Анга ол кезиуде 
жаланда 18 жыл толгъан эди. 
5-чи механизацияланнган 
разведротаны къауумунда 
таулу жаш Шимал-Кавказ 
фронтда къазауат этгенди, 
Ростовну, Украинаны, Бело-
руссияны, Венгрияны, Поль-
шаны гитлерчиледен эркин 
этгенди.  Урушда кёргюзтген 
батырлыгъы ючюн Кючмез 
улу Махтаулукъну 3-чю дара-
жалы, Ата журт урушну 1-чи 
даражалы орденлери, «За 
боевые заслуги» майдал  бла 
саугъаланнганды.

Огъары Чегемден Мызы-
ланы Зекерия туугъан журту 
– Кавказны – гитлерчиледен 
эркин этиу сермешлеге къа-
тышханды. Ол Новороссийск, 
Краснодар ючюн къазауатда 
болгъанды. Тамань жарым 
айрыкамны гитлерчиледен 
эркин этгенди.   Зекерияны   
фронт жолла Украинагъа, 
Венгриягъа, Чехословаки-
ягъа, Австриягъа, Германи-
ягъа дери жетдиргендиле.  
1945 жылда уа ол Квантум 
аскерлени жокъ этиу опе-
рациягъа да къатышханды. 
Таулу аскерчини батырлыгъы 
Ата журт урушну орденини 
2-чи даражасы, Къызыл Жул-
дузну ордени, «Кишилиги 
ючюн» майдал бла эки кере,    
«Кавказны къоруулагъаны 
ючюн», «Берлинни зорлагъ-
аны ючюн», «Германияны 
зорлагъаны ючюн» майдал-
ла бла белгиленнгенди. 

Бу майдалгъа тийишли 
болгъанланы арасында уа 
таулу халкъны уланлары да 
бардыла. Занкишиланы Алий 
бу майдалдан сора Ата журт 
урушну орденини 2-чи да-
ражасы, Махтаулукъну 3-чю 
даражалы ордени, «Киши-
лиги ючюн», «Германияны 
зорлагъаны ючюн» майдал-
ла бла да саугъаланнганды. 

Занкиши улу связьны кичи 
командирлерини школун 
бошап, Моздокну, Терекни 
къоруулау къазауатлагъа 
къатышханды, Кавказны 
гитлерчиледен эркин этиу 
сермешледе кишилигин кёр-
гюзтгенди. 77-чи мараучу 
дивизияны 239-чу  полкну 
къауумунда Сивашдан жю-
зюп ётгенди, Кърымны эркин 
этиу къазаутада сермешген-
ди. Аны фронт жоллары 1945 
жылда майда гитлерчилени 
Курляндск къаууму чачыл-
гъандан сора бошалгъанды. 

Шимал Кавказ ючюн уруш 
этгенледен 870 минг адам 
«За оборону Кавказа» май-
дал бла саугъаланнганды.   

ТИКАЛАНЫ Фатима 
хазырлагъанды. 

Быйыл Уллу Ата журт урушда Кавказны эркинлиги ючюн сермешге 80 жыл тола-
ды.  Бу къазауат 1942 жылда 25 июльда башланып 1943 жылда 9 октябрьде бошал-
гъанды. Туугъан журтубузну къоруулаучуларыны батырлыкълары, Кавказ ючюн 
жанларын аямагъанлары немислилени алгъа барыуларын тыяргъа онг бергенди, 
алай бла уа саулай къазауатны болумун сындыргъанды.

 Къазауат  эки уллу операциягъа юлешиннгенди – биринчи жарымында совет 
аскерлеге душмандан къорууланыргъа тюшгенди (1942 жылда), экинчисинде уа – 
сермешле бла алгъа барып, немислилени ууатыргъа (1943 жыл) къолдан келгенди.

Батырлыкъны эмда туугъан журтубузгъа 
кертичиликни унутулмазлыкъ юлгюсю

Солдан онгнга: Байкъазыланы Зухура эм От-
арланы Фарида.

Бизни къыралда революци-

ягъа дери да болгъанды-
ла белгили къаячыла. Ала бу 
тюрлю иш бла Бахсан ауузуна 
келгенлени таулагъа чыгъарып 
тургъандыла. Ол санда Жаппу-
ланы Жатчи, Сотталаны Ахыя, 
Тилланы Юсюп эм башхала. 
Жангы власть да бу ишге уллу 
эс бургъанды. 1924 жылда биз-
ни республикада къаячыланы 
биринчи лагерьлери ишленн-
гендиле. Уллу Ата журт урушну 
аллында уа ала онекиге жетген-

диле. Ма алай башланнганды 
спортну бу тюрлюсюне юйрениу 
Минги тауну тийресинде. 

Таулула сюргюнден ата журт-
ларына къайтханда, спортну бу 
тюрлюсю жангыдан тирилгенди, 
айныгъанды. Анга уллу къыйын 
салгъанладан бири Гюлюйланы 
Ибрагимни жашы Юсюп бол-
гъанды. Ол халкъыбызны бетин, 
къыйматын белгилеген адам-
ладан бири эди. 1938 жылда 
Бахсан ауузунда Курму элде ту-
угъанды.  Алай бла, алты жылы 
да толгъунчу, халкъы бла бирге   
Къазахстаннга тюшгенди. Аны 
юйюрю Жамбул областьда Мер-
кеде тургъанды. Бу юйюрге, ким 
биледи, башхаладан тынчыракъ 
да болгъан болур, нек дегенде 
юйюр тамата Ибрагимни къолу 
уста эди – аны анда арбала иш-
леген жерге алгъандыла. Юч 
жылдан а Ибрагимни алты са-
бийи кеслерини энчи юйлерине 
киргендиле.

Юсюп школну анда 1956 жыл-
да тауусханды. Ызы бла Алма-
Атада зоотехникле бла ветери-
нарла чыгъаргъан институтха 

киргенди. Ол да биринчи курсну 
бошаргъа, артха къайтыуну 
къууанчлы кезиую башланып, 
кёчгюнчю халкъланы асламысы 
жол кёллю болгъандыла. Окъ-
ууму эди къайгъы?  Ибрагим-
ни юйюрю Огъары Бахсаннга 
къайтханды.

Юсюп 1958 жылда Къабар-
ты-Малкъар университетни 

филология факультетине кирип, 
анда орус эм малкъар бёлюмде 
окъугъанды. Аны бошагъандан 
сора урунуу жолун 1963 жылда 

Огъары Бахсанны школунда 
директорну орунбасары болуп 
башлагъанды. Анда юч жыл иш-
легенден сора аны Тырныауузда 
халкъгъа билим бериуню район 
бёлюмюне чакъыргъандыла. Ол 
анда, билим бериуден сора да, 
сабийни не затха, къалай юйре-
тирге боллугъуну юсюнден жан-
гы амалланы тохташдыргъанды. 
Ишлеген кезиуде бир-бир элле-
де жангы школла ачылырларына 
да себеплик этгенди. 

1969 жылда уа, Минги тау 
тийресинде солуу эм 

спорт база ачылып, аны ишни 
къураргъа ары ийгендиле.  Ол 
базаны мурдорунда  артда Ту-
ризм эм экскурсияла жаны бла 
Элбрус совет къуралгъанды. 
Юсюпге ол ишни буюргъанла-
рында, тынгылы мекям окъуна 
жокъ эди. Ол аны да, канат жол-
ланы да ишлетиуге уллу юлюш 
къошханды. 

1975 жылда уа Гюлюй улун 
«Эльбрус» атлы альпинист ла-
герьге тамата этгендиле. Аны 
билим алыудан спортха алай 
терк ётгенини сылтаулары да 

болгъандыла. Жаш заманында, 
Къазахстанда жашагъанда окъ-
уна, бокс бла, эркин жыгъышыу 
бла да кюрешгенди.  Нальчикде 
университетде окъугъанында да, 
спортну ол тюрлюлеринде алчы 
жерлеге кёп кере чыкъгъанды.  

Студент кезиуюнде  солуу 
заманлада Огъары Бахсаннга 
келгенде, бек белгили къаячыла 
бла тюбеше тургъанды Юсюп. 
Таулагъа сюймеклиги бла ма 
ол тюбешиуле альпинизмни аны 
жашаууна ёмюрге кийиргенди-

ле. Студент жылларында окъуна 
къаячыланы юйретиучюлени 
битеусоюз школун тауусханды. 
Ма ол хунери ючюн солуугъа 
чыкъгъан жай айларында аны 
Адыл-Сууда «Уллу-Тау» альпла-
герьге чакъырып тургъандыла 
ишлерге. 1965 жылда уа ол аль-
пинизм жаны бла спортну устасы 
болгъанды. Ол заманда окъуна, 
алгъа школда, артда  районну 
билим бериу бёлюмюнде иш-
легенликге,  анга «Тамата ин-
структор» деген ат аталгъанды 
эмда Минги таугъа чыгъаргъа 
сюйгенлени ары элтирге эркин-
лик берилгенди. 

Биринчи кере Гюлюйланы 
Юсюп Минги таугъа кеси 

1959 жылда студент тенглери 
бла чыкъгъанды. Экинчи жыл 
Ленинни туугъан кюнюне атап 
да баргъанды бийиклеге.  Алай 
бла ол ары жыйырма бла беш 
кере чыкъгъанды. Ушбада да 
болгъанды. Аны бла чекленмей, 
Францияда Монбланнга, Югос-
лавияда да Триглав эм башха 
гитче таулагъа ёрлегенди. 

Башында сагъынылгъан «Эль-

брус» атлы альпинист лагерь 
битеу да къыралда ол жаны бла 
кючлю школладан бирича бел-
гили болгъанды. Юсюп анга он 
жыл таматалыкъ этгенди. Бир 
жылгъа ары келген къаячыла-
ны саны минг бла жарымдан 
атлагъан кезиуле болгъандыла. 
Бизде хазырланнган альпинист-
ле бу тюрлю эришиуледе дайым 
алчы жерле алгъандыла, чем-
пионла болгъандыла. Аладан 
бир къаууму уа Эверестге окъ-
уна чыкъгъандыла. Сёз ючюн, 
Донецкден Михаил Туркевич, 
Харьковдан Сергей Бершов эм 
башхала. 

Юсюп кеси сынауунда кёр-
генди: бир къауум адам, 

таугъа бир чыкъсала, андан ары 
жашауларын таусуз бардырал-
майдыла, алай сюйюп къалады-
ла тауланы, алай ашыгъадыла 
жангы бийиклеге ёрлерге. Адам 
дайым ёрге тартдыргъаны да 
эсге алырча белгиди. 

1981 жылда Юсюпню «Приэль-
брусье» пансионатха кёчюрген-
диле. Ол пансионат къыралны 
коммунист партиясыны Ара Ко-
митетини иелигинде, 1991 жыл-
дан сора уа Россей Президентни 
ишлерин жюрютген управления-
ны къурамында болгъанды. Анда 
Гюлюй улу сегиз жыл ишлегенди. 
Андан сора Роснефтьни управ-
лениясында «Бахсан» атлы солуу 
базагъа таматалыкъ этгенди.

Ол жылланы ичинде жамауат 
ишин да къоймагъанды. Аны кёп 
кере Огъары Бахсанны, Элбрус 
элни советлерине, Тырныауузну 
шахар советине да депутатха, 
Тырныауузну шахар комитетине 
айыргъандыла. Къырал Гюлюй 
улуну ишин кёп кере белгиле-
генди: КъМАССР-ни Жарыкъ-
ландырыу министерствосуну, 
ДСО-ну битеусоюз советини, 
КъМР-ни Правительствосуну эм 
башха ведомстволаны  махтау 
къагъытларына тийишли бол-
гъанды. 

Жарсыугъа, жарыкъ, тири, 
билими да терен болгъан Юсюп 
дуниясын алышханды. Ол жюре-
гин сюйген тауларында къоюп 
кетгени сёзсюздю. Белгили 
назмучу, жырчы Владимир Вы-
соцкий бла къысха шагъырей 
болгъанды мында, Шхельдиде, 
«Вертикаль» кино алына туруп. 
Аны жырында айтылгъаныча, 
тауладан иги жаланда жангы, 
сен энди чыгъарыкъ бийикле-
диле да, ол керти дуниясында 
жангы бийиклени хорлай болур.

КЕРТИЛАНЫ Сакинат.  

Ол ариу тау элибизде – Къашхатауда 
– ёсгенди. Школну да мында алтын 

майдалгъа бошагъанды. Мектепде окъугъа-
нында, дерслерин иги билгенинден сора да, 
аны жамауат ишине да тири къатышханды. 
Алай эсе да, къайсы бирибизни да гитче-
лигибизден да жюрегибиз бла жаратхан 
дерсибиз болмай къалмайды. Ол а биологи-
яны бла химияны айырып сюйгенди. Аллай 
сюймеклигини себеплиги бла уа  район, 
республика даражалы олимпиадалада же-
тишимли бола тургъанды.

Дагъыда жюреги жаратхан зат – сурат 
ишлеу. Аны бу жанына хунерин кёпле эсле-
гендиле эмда биледиле. Бош заманында  да 
Танзиля  эм алгъа сурат ишлейди. Ол аны 
арыгъанын кетереди, окъуууна жангы  кюч 
бла берилирге эс тапдырады. Асламысында 
уа ол табийгъатны суратлайды.

Бир къырал экзаменлени бере туруп, 
асыры  бек жарсып, кесин керексиз 

къыйнагъанын да жашырмайды. «Орус 
тилден эсеплерими билгенимден сора уа, 
аланы жаратмай,  жилягъан окъуна этген 
эдим»,-деп кюледи. Алай  эсе да, химиядан  
а 92 баллгъа  тийишли болгъан эди.

Сынауланы барысындан да аз къалып юч 
жюз балл алады да, аны хайыры бла беш 
башха-башха университетге къагъытларын 
иеди. Аланы барысыны да бюджет бёлюм-
лерине тюшеди. Къууаннган этсе да, онжети 
жылында тыш шахаргъа кетип,  анда билим 
алыргъа базыналмай, Нальчикде къалады. 
Бюгюнлюкде уа Къабарты-Малкъар къырал 
университетде сайлауун тохтатханы ючюн 
къадарына ыразыды.

Химиядан а аллай бийик эсепге устазы 
Токумаланы Анна Юсуповнаны хайыры бла 
жетгенин черте, анга ыспас этеди. 

Университетде да Чочайланы къызлары 
биринчи курсдан да окъуууна уллу кёл-

лю болмай, эм алгъа къыйын кёрюннген эсе 
да, бу усталыкъны бошдан сайламагъанын 
кеси кесине да ачыкълай, жетишимли окъ-
угъанланы, волонтёрлукъ бла кюрешген-

лени санында  болгъанды. Аны билимге, 
окъуугъа кёз къарамын эслеп, «Лучевая 
диагностика» ыздан дерсле берген устаз 
Чочайланы Марина Жагъафаровна Танзи-
лягъа илму бла кюрешсе тюз боллугъуну 
юсюнден да айтады. Аны айтханы бла уа 
хунерли къыз бу жаны бла да ангылауу ай-
ырмалы болгъанын кёргюзтеди.

Алай бла экинчи курсда окъугъанында, 
Ставропольну къырал медицина универ-
ситетинде студентлеге деп бардырылгъан 
халкъла  аралы олимпиадагъа къатыш-
ханды. Анда биринчи жерге тийишли 

болуп къайтханды. Ары барыргъа уа аны 
«Нормальная физиология» кафедраны 
башчысы Анатолий Беталович Иванов, 
аны къалай окъугъанын кёрюп, алай сай-
лагъанды. 

Саулай а Ставропольгъа  Къабарты-
Малкъардан беш студент баргъан эди. 

Танзиляны эришиуледе, олимпиадалада 
болдургъан жетишимлерини уа бу жаланда 
бир юлгюсюдю. Аны илму ишлери РИНЦ-ни 
эмда ВАК-ны тизмелерине кирген журнал-
лада басмаланнганларын да чертирчады.

Белгилегенибизча, ол волонтёрлукъ бла 
да кюрешгенди. Поликлиникалада бла 
больницалада врачлагъа, бирси медицина 
ишчилеге болушлукъ этип тургъанды. Бу 
жумушха уллу кёллю болмагъаны уа сынам 
жыйышдырыргъа, аслам затны ангыларгъа, 
алагъа теренирек тюшюнюрге да себеплик 
этгенди.

Устазларыны юслеринден айта, ол Ма-
рина Жагъафаровнаны билимин, ангы-

лауун, адамлыкъ ышанларын да белгилей, 
аны бла бирге Атталаны Мадина Жамалов-
наны, «Госпитальлы терапия» ызны препо-
давателин, аны окъуулулугъу, жаш адам-
лагъа не жаны бла да болушлукъ этерге 
итиннген къылыгъы ючюн да ыспас этеди. 
Аллай адамларыбыз барлыгъы аны кёлюн 
кётюргенин,  ала жашлагъа бла къызлагъа 
кеслери билгенни къызгъанмагъанларын, 
окъууда, жашауда да сайлауларына кёре 
неге эс бурсала тюз боллугъун ангылатыр-
гъа да  угъай демегенлерин айтады.

Аны бла бирге уа кесибизни универси-
тетде да окъуйма, билим алама деген жаш 
адамлагъа хар не тюрлю амалла да бар-
лыкъларын чертеди. Аны себепли уа аланы 
окъутханланы  бла юйретгенлени барысына 
да ыспас этеди.

Барыбыз да ангылайбыз медицина фа-
культетде билим алгъан тынч болмагъанын. 
Алай эсе да, сайлауларына кертичилей 
къалып, жетишимли болгъанларыбыз бар-
лыкъларына биз да кёлленебиз.

Аланы санларына къошулургъа излей, 
Танзиля бюгюнлюкде ординатурагъа 

кирир муратдады. Жаланда терапевт болуп 
къалмай, энчи усталыкъ алыр акъылдады. 
Офтальмология неда рентгенология ызла-
дан бирин сайларыкъды. Сайлауун аланы 
къайсысында тохтатса да,  аны  сынамы бла 
бирсиле да хайырланалырча, этген ишине 
жамауат ыразы болурча,  ыспас да этерча 
врач болур  умутдады.

Окъууунда эндиге дери болдура келген 
жетишимлери ючюн а ыннасы Фатиматха, 
анасы Хоханаланы Зухурагъа  бла  атасы 
Илиясха ыразыды. Атасыны жанындан 
юйюрлери уллу, адамлары кёп болгъаны-
на къууана, аны ючюн  кесин насыплыгъа 
да санайды. Эгеч-къарындаш арасында 
хурметни, сюймекликни да сезе, юйюрде 
кесини ызындан ёсюп  келгенлеге да ахшы 
юлгю кёргюзтюуню тюз кёреди.

МОКЪАЛАНЫ Зухура. 
СУРАТЛАДА: Танзиля анасы Зухура бла  

эм ол ишлеген сурат.

Халкъны ахшы уланлары 

СЮЙГЕН ТАУЛАРЫНДА 
ЖЮРЕГИН КЪОЮП

Къаягъа ёрлеу, таугъа чыгъыу альпинизм спортну 
бек эрттегили тюрлюсюдю. Анга юлгюле биз нарт 
таурухладан, Эрттегили Румну айтыуларындан да 
келтирирге боллукъбуз. Тейриле жашагъандыла ол 
бийикледе. Дунияны алимлери айтханнга кёре уа, 
спортну ол тюрлюсю беш жюз жыл мындан алда 
да болгъанды. Анга ташлада суратла, шыякыла-
да табылгъан керекле да шагъатлыкъ этедиле. Бу 
тюрлю ишде адам жангыз болалмайды, бир бирге 
билеклик этиу баш амалланы бириди деп, ол оюмну 
эсгертедиле ала.

– Ёлюп кетсем сенден алгъа,
Ауушдурсам дунияланы,
Кел демейме къабырыма,
Тилемейме сенден аны…

Ой, къалай ариу окъуучу эдинг 
сен назмуланы! Сенича сезим-
ли, терен, жюрекден ётдюрюп, 
поэтни оюмларын, ол не айтыр-
гъа сюйгенин билдиралгъанла 
аздыла. 

Кёп затынг тюшеди эсиме. 
Ариудула эсгериулерим. Сени 
кесингча. «Булекшиде туугъ-
анма Къазахстанда.  Кесим 
жангыз угъай – къарындашым 
Хусей  бла бирге! – деп, жарыкъ 
кюлесе. – Уллуду юйюрюбюз». 

«Уллу эди, энди ол да седи-
ригенди», – дерик эдинг, ай-
талмадынг, мудахлыкъ тюшер 
деп бетлеге.  

Сени бла телевиденияны аты 
бир болуп къалгъанча эди. Алай 
эркин, ангылашымлы, татыулу 
сёлеше эдинг сен анда. Бар 
таулула къууана эдиле сени 
алай ариу да, акъыллы да бол-
гъанынга. Къууаннган не?! Ёх-
темленнген эте эдиле сени бла. 

«Манга жети жыл бола эди, 
бери къайтып келгенибизде. 
Ташлы-Талада ёсгенме. Артда 
кёчгенбиз Хасаниягъа…»

«Элли жыл ишлейме телеви-
денияда», – дегенинг сейир кё-
рюндю. Алай неге сейир этеме, 
билеме сора сен сабийликден 
ишлеп башлагъанынгы. Сегиз 
классны бошап, къарындашынг 
Жагъафар ишлеген таулу газет-
ге корректорну болушлукъчусу 
болуп келгенсе. Балаларынча, 
ариу кёрюп, ийнакълагъандыла 
сени анда ишлеген уллу адам-
ларыбыз: Къудайланы Хасан, 
Малкъондуланы Хамит, Зока-
ланы Зейтун, Текуланы Жамал, 
Шауаланы Миналдан…

Ол заманда басма бла бек 
байламлы эдиле газетчиле. 
Ары бара-келе, анда ишлерге 
сюйдюнг да, типографиягъа 
кёчдюнг. «Мен анда хар неге 
да алай терк юйреннген эдим. 
Газетни ишинден озуп, китап 
этген цехледе да болуп тургъан-
ма. Зарфчылыкъны бек жарата 
эдим». Алай а сени жолунг 
башха эди. 

Онтогъуз жылынгда, теле-
видениягъа дикторла аладыла 
деп эшитип, нёгерлеринг таукел 
этип, алай баргъан эдинг сы-
наугъа. Айхай да аллыкъ эдиле 
сени аллай ишге, ала берген 
къагъытланы, ызы бла назму-
ланы окъугъанынга тынгылагъ-
анда. «Жангы жылны биринчи 
кюнюнде ишге чыкъ», – дедиле. 
Алай бла 1969 жылда 1 январь-
да телевидениягъа кёчдюнг. 
Сен биринчи жангылыкъланы 
окъугъанса. Эки канал кёр-
гюзтген телевизоргъа сюйюп 
тынгылай эдиле шахарчыла, 
узакъ тау эллиле да. Алай сюй-
ген эдиле сени, Лейля деп атап 
туугъан къызчыкълагъа. Алай 
эди сени тыш халынг, ич дуни-
янг да – низамлы, адет-намысха 
сыйыннган, таулу болгъанынгы 
эсде тутуп, къылыгъынгы аны 
бла ёнчелеген адам эдинг сен. 

Бир къадар иги къылыгъынг 
бар эди сени, алай бир заман-
да менсинмегенсе. Кязимча. 
Семен улу Исмайылча, Къулий-

ланы Къайсынча, Отарланы 
Керимча, уллу поэтлени назму-
ларын угъай да, саулай поэма-
ларын билгенсе кёлден. Музыка 
композиция этип,  Кязимни 
«Сары къошун» окъугъанынгда, 
аны тилеп къайтартып тургъан-
лары эсимдеди. «Бузжигит» 
поэма уа! 

Сюймеклик, жаннет чыпчыкъ
Келген кибик, келеди,
Инсанланы барына
Ол кёп къууанч береди…

Жомакъ эди ол, алай Бузжи-
гитни къадарына жиляй эди 
артыкълыкъны не тюрлюсюн да 
онгсунмагъан халкъыбыз. Алай 
ачыкъ этген эдинг къараучула-
рынга сюймекликни, игиликни 
бла аманлыкъны юсюнден за-
кий Кязимни оюмун. Бузжигит-
ни бла Зулейханы къадарлары 
«Тахир бла Зухрача» кирген 
эди жюреклеге. Ол кезиуледе 
Мечиланы Кязимни китаплары 
кенг жайылмагъанын толтура 
эдиле сени окъууларынг. Кесинг 
да ол поэманы ёлюмсюз тизгин-
лери бла жашагъанча, поэманы 
жигити Бузжигитни атасы айт-
ханча, сюймекликге бла кюннге 
тенг этген эдинг усталыгъынгы:

«Усталыкъ, – дегенди ол, –
Барыбыздан да уллуд.
Ансыз къалса, кюнсюзлей
Къалыр эд адам улу…
Иш, усталыкъ дунияда
Кюнюм болдула мени.
Мен ёлсем, усталыгъым
Къалыр юсюнде жерни…

Къалгъанды.  Александр Пуш-
кинни «Бахчисарайский фан-
таны» да, сюймекликни эсгер-
тмесича турады эсде, сен аны 
окъугъандан бери. Онсегизинчи 
ёмюрню жарымында кърым 
татарлы Гирей ханны поляклы 
Мариягъа сюймеклигин, аны 
ажымлылыгъын, Бахчисарайда 
кешенеде фонтан Гирей ханны 
жилямукъларындан чыкъгъа-
нын алай ариу ангылатхан эдинг 
тынгылагъанлагъа, ёнюнг, тюз 
да ол эки адамны араларында 
сезимча, бирде таукел, бирде 
жумушакъ бола. 

Баям, диктор болуп, жангы-
лыкъла окъугъан тарлыкъ эте 
эди санга. Артда уа «Унутул-
мазлыкъ тизгинле» деп, аллай 
бериу къурагъан эдинг кесинг, 

поэзияны бийик толкъунларын-
да кеси бийиклигинге чыгъара 
къараучуларынгы. 

«Ол къадар затны эсингде 
къалай тутаса, Лейля?» – деп 
соргъанымда, сен манга: «Эрт-
тенликде бахчагъа кирсем да, 
арбазда тауукъларыма аш ата 
туруп да, къайтарып окъуп тура-
ма», – деген эдинг. Алай болмай 
да не амал, ишинги тынгылы 
этерге сюйсенг.

Сенича иш ылыгъын иги бил-
геннге тюбеген къыйынды. Сен 
анга деп жаратылгъанынгы ким 
да биледи. Къуллукъ, энчи дара-
жа излемегенсе бир заманда. 
Менсиниу деген да жокъ. Жаш 
адамланы юйретиу борч тюйюл 
эди, алай излем эди санга.

НОТР «Нальчик» ишлеп баш-
лагъанда, сени кёп чакъырып, 
алай баргъанса ары. Мен аны 
каналны таматасы Владимир 
Вороков айтып билеме. Къалай 
къууаннган эди ол санга! Эсли 
адам эди да, кесича фахмуланы 
жыяргъа сюйгенди тёгерегине. 
Сен анда «О главном и не толь-
ко…» деген бериуде режиссёр, 
редактор да болуп тургъанса. 

«Ишингде нени бек жарата-
са?» – дегенимде, «Тюбешиуле-
ни, – деген эдинг. – Не къадар 
сейир адамны таныгъанма! Ма 
бу кюнледе Зольскийден бир 
адам келип тилегенди, анам бла 
бир сёлеш, сени бек сюеди деп. 
Мен а, жашыны юсюнден бериу 
этип, андан сора баргъанма 
анга. «Энди мени къызым бар-
ды!» – деп къууана эди анасы. 
«Бизни уа эгечибиз!» – деп, эки 
жашы». Ол алай болгъанына 
ийнанама, кёргенме санга ыра-
зылыкъларын айтыргъа ашыкъ-
гъанланы.

НОТР чачылгъандан сора, 
бир кесекни юйде тургъанса. 
Бушууунг болгъанында, кел-
генлеге ыразылыкъ сёзлеринги 
алай ариу айтханынга бюсюреп 
турдум. Артда айтдынг, кеси-
биз къалгъанда, сабийлеринги 
атасы Азретни къыйналгъанын, 
жулдуз кёзлерингден жиля-
мукъла келе. 

Кесинге ушагъан ариу туу-
дукъчугъунг жапсарыу эди сан-
га. Жюрегинги, ол ахшы билим 
алыргъа керекди деп, къайгъы-
лы эдинг. Ол да болду. Бюгюн 
ол стоматологду. Сабийле терк 
ёседиле. Анга тюбеп къалып, 
ишекли болуп сордум да, бил-
дим: хау, аны бетинден сени 
кёзлеринг къарай эдиле, Лейля!

Ишсиз туралмай эдинг сен. 
Сёлешдинг да,  къууанч ха-
пар айтдынг:  «Телевидени-
ягъа чакъырадыла, урушну 
ветеранларыны юсюнден энчи 
бериуле этерге». Мен да къуу-
андым. Бир дарманны айтып, 
аны артыкъ кёп ичме деп эс-
гертдинг. Къайгъырыулу эдинг 
тёгерегингде адамлагъа. Бирде 
Нижний Новгородха барама, 
малкъар халкъ жомакъланы юс-
леринден айтыргъа дегенимде, 
ол тюбешиу сейир болсун деп, 
«Къоркъакъ Галакчыкъны» жаз-
дырып берген эдинг. Болгъан 
эдиле тамаша, татары, сахасы, 
башкири да жыйылып, къарап. 
Алай къууандыра биле эдинг 
сен адамны. Алай жарыкъ эди 
сени фахмунг, бетингден нюр 
ура. 

«Жангызлыкъдан кеченг 
                                   юрксе,
Тёксе тёзюм жилямукъла,
Эрттен чыкъда мени изле…»

Алай келип турады манга сени 
ауазынг, Лейля. 

МУСУКАЛАНЫ Сакинат.

Бир жол малла бла Сары  тала жайлыкъда 
эдик. Элден жыйырма къычырым чакълы кенг-
дебиз. Агъач, тау, ёзенле да бардыла. Кёп жылла 
мындан алда къая  ташладан ишленнген къошда  
тёртеулен  болуп  турабыз. Къысыр малла да  бар-
дыла,  асламы уа  сауулгъан ийнекледиле. Эрттен 
бла эртте аланы сауабыз. Къуру къолгъа  ётдю-
ребиз. Бийик къаяланы ортасында - ариу, кенг 
ёзен. Минг тууар да сыйыныр алайда. Бирибиз 
алагъа къарайды,  къалгъанла бичен чалабыз.

Къош элден иги да кенгде болгъаны ючюн, 
чыракъ алыкъа  жокъду. Ингирде патеген чыракъ  
жандырабыз. Къошну къабыргъасыны узунлугъ-
уна тапчан ишлеп, анда жатабыз. Журтну бир  
терезеси, бир да эшиги барды. Терезе жерден 
бийигирекде орналыпды. Аны мюйюшюнде уа - 
къарылгъач уя.

Бу къанатлы не заманда адам жашагъан жерде 
салады уясын. Бала ёсдюрюп кетгенден сора 
да, экинчи жыл да ары къайтады. Сау къышны 
узакъ  жерледе болуп, экинчи жыл дагъыда ары 
къайтханы сейирди.

Ма, быйыл да, биз къошда орналгъандан сора, 
къауум кюнден ала да жетдиле – ариу чюйюлдей, 
тюрсюнлю бояула къоша кюннге. Эрттеден сакъ-
лап тургъан къаршыларыбызгъача къууандыкъ 
алагъа

Терезе башында эски уяларын тазалап, анда 
жашап тебиредиле. Жашладан бири терезени 
кёзлеринден бирин тешип, мияласын бир жанына  
салды. Къанатлыла  алайтын учуп чыгъадыла,  
къошха да алайтын киредиле. Айтханымча,  къо-
шубузда чырагъыбыз жокъ эди. Аны ючюн теле-
визорсуз, радиосуз кечинебиз, къарылгъачланы 
жырларына тынгылай.  Сейир затчыкъладыла 
ала,  жокъду аладан кишиге да заран.

Бир кюн элден эки жаш келдиле. Бизден узакъ 
болмай бичен чаллыкъ эдиле. Къалгъан а бизни 
къошда этерикдиле. Жаш адамла болгъанлыкъ-
гъа, ашаргъа, ичерге сюйгенле. Къауум аракъы 
шешаны ортагъа саладыла. Иги кечге дери 
тютюнню да букъулатып, шайтан сууларын да  
ахырына дери тауусдула. Мен, арып келип,   ала 
тынчайгъынчы окъуна жукълагъан эдим.

Къарылгъачла уа, тыш адамланы  кёргенлерин-
де, уяны ичине кирдиле, бурунчукъларын азчыкъ 
тышына чыгъарып турдула. Эрттенликде  уянн-
ганымда, къанатлыланы жырларын  эшитмедим, 
кеслерин да кёрмедим. Ингир ала да жокъ эдиле. 

Ол кюнден башлап  кёрюнмедиле. Жарсы-
дыкъ, алай не этериксе. Къанатлыны излепми 
табарыкъсы?

Андан сора да, дагъыда  юч жыл баргъан эдим 
малла бла ол къошха. Ол жаннет къанатлыланы 
бир да кёрмедим. Баям тютюн, аракъы ийисден 
искилтин болуп кетдиле. Ала  юйде дауурну да 
кётюрмейдиле, дейдиле. Алай окъуна болур. 

ОСМАНЛАНЫ Хыйса. 

Эсгериу

ЖАРЫКЪ ЭДИ ФАХМУНГ
Токумаланы Зубейирни къызы Лейля, Таппасханланы 

келинлери, ариу сёзлю, ышаннгылы нёгерим керти дуния-
дады энди. Мен а тынгылайма аны ауазына. Ол Акъбайланы 
Харунну «Осият» деген назмусун окъуйду:

 Кёргеним, эшитгеним

Къарылгъач да унамайды 
тютюн, аракъы ийисни

Быйыл Къабарты-Малкъар къы-
рал университетни колледжлерин 
бла институтларын къызыл ди-
пломлагъа 576 жаш бла къыз бо-
шагъанды. Окъуу юйню медицина 
факультетини «Багъыу иш» бёлю-
мюн жетишимли тауусханланы 
арасында уа Чочайланы Танзиля 
да барды.

Жамауат ыспас 
этерча врач 
болур умутдады  

Талпыныу

 Биз биргебиз

 Сейир такъыйкъала 

Алгъышлау

Тёлюден тёлюге

КъМР-де  волонтёрланы 
«Къатынгдагъына болуш»  
республикалы сабий-жаш 
тёлю жамауат биригиулери,  
КъМР-ни Миллетлени ишлери 
эмда жамауат проектле жаны 
бла министерствосуну эмда 
Владимир Вороков атлы Ма-
даният фондну себепликлери 
бла «Шуёх Кавказ» проектни 
жашауда бардырады. Аны 
чеклеринде кёп ишле тамам-
ланыладыла. Аладан бири  бу 
кюнледе Тегенекли элде «Эль-
брус» пансионатда  болгъанды.

Халкъла аралы бешкюнлюк жаш 
тёлю лагерьге кёп миллетлени 
келечилери  келгендиле. Аны ке-
зиуюнде тюрлю-тюрлю  мастер-
классла, «тёгерек столла», спорт 
эришиуле, оюнла эм дагъыда 
кёп башха сейир ишле къурал-
гъандыла. Анга къатышханла юч 
къауумгъа юлешиннгендиле. Ала  
миллетлени  адет-тёрелерин эмда 
динлени  курсларындан, тренин-
гледен  ётгендиле, Къабарты-Мал-
къарда жашагъан кёп миллетлени 
адет-тёрелери  бла шагъырейленн-

гендиле.
Лагерьге Маданият  фондну 

атындан  республикада болгъан 
маданият араланы жаш келечиле-
ри да баргъандыла. Жашланы бла 
къызланы жыл санлары  онтёртден 

отуз беш жылгъа дери эди. Ала на-
змула окъуу жаны бла конкурсха, 
«Шуёхлукъну ашханасы» фести-
вальгъа  да къатышхандыла. 

Маданият фонд республиканы 
кёпмиллетлигин кёргюзтгенди. 

Маданият араланы келечилери  
миллет кийимлерин кийип чыкъ-
гъандыла. Аланы хар бири да  
кеслерини  ашарыкъларын  кел-
тиргендиле, ол тийреде туристлени 
да сыйлагъандыла. Къазакъланы  
«Шаудан» хору уа байрамны бютюн 
жарыкъ, эсде  къалырча  этгенди.

Лагерьчилени алларында КъМР-
ни жаш тёлюню ишлери жаны 
бла министри Азамат Люев, ре-
спубликаны миллетлени ишлери 
эмда жамауат проектле жаны 
бла министрини орунбасары Гер-
гъокъланы Джамболат, КъМР-ни  
Муслийманларыны дин управле-
ниясыны таматасыны орунбасары  
Алим Сижажев эмда Маданият 
фондну башчысы Люаза Макоева  
да сёлешгендиле. Аланы хар бири 
да республикада кёп  миллетле-
ни келечилери къарындашлача 
келишип жашагъанларына къуу-
аннганларын билдиргендиле, ол 
бирлик мындан ары да кюч ала 
барлыгъына ишексиз болгъанла-
рын айтхандыла.  

ХОЛАЛАНЫ Марзият.

Бабугентде Деппуланы Хаким  атлы кадет 
интернат школун  бошагъанланы ол затха 
шагъатлыкъ этген къагъытларын бериу не 
заманда да къууанчлы халда бардырыла-
ды. Бу мектепде айырмалы окъугъанланы 
аскерде кёп жылны къуллукъ этип, атларын 
айтдыргъан офицерле алгъышлау   ахшы 
тёреге айланнганды.

Байсолтанланы Алимни жашы Валерий 

кадетлени бу къууанчларына жыл сайын да 
къатышады.   Аскер усталыкъны сайлагъан-
лагъа ыспас сёзюн да айтып алай алгъышла-
учуду. Аскерде къуллугъун бошагъан Валерий 
шёндю Яникойда атасыны – Совет Союзну 
Жигити Байсолтанланы Алимни  музейинде 
директорду.

   АБУ улу А.

 Заманнга кёре баш ке-
чиндире билгенни хатасы 
жокъду, билимге кёре иш 
тапхынчы сакълап турмай. 
Озгъан  ёмюрню 90-чы 
жылларында битеу халкъ 
спорт кёнчекле тигиучю-
ле болуп къалгъан сунар 
эдинг. Артдаракъ къурулуш 
материалла чыгъаргъан 
цехлери болгъанла хайыр 
тюшюре башладыла. Унуту-
ла  баргъан къол усталыкъ-
ны  къайтаргъанлагъа да 
ыспас этерчады.     

Алгъын тынгылы таулу 
бычакъны  малчыла жюрюте 
эдиле. Ара мюлкде къойчу 
болуп кёп жылланы ишлеген 
атам Мамайланы Абу бы-

чакъны, къынны да, эшек, ат 
жерни, чалгъы сапны, кыр-
каны да кеси этип къоюучу 
эди. Атасындан онжыллыгъ-
ында ёксюз къалып, жаш-
лыгъын кёчгюнчюлюкде 
ётдюрген киши бу затланы 
кимден юйреннгенин ангы-
лагъан къыйынды. Сагъыш 
эте кетсенг, ол къан бла, жан 
бла келген зат болгъанына 
тюшюнесе.

Къарай билмей,  бал бат-
манларында чибинлерин 
къыргъан таулу айтхан-
ды былай: «Сермеп аягъ-
ындан тутмагъан ол мал 
тюйюлдю». Алай хушто-
сыртчыла юйреннгендиле 
бал чибинлени тутаргъа, 

балдан хайыр тюшюрюрге 
да. Бу суратны бу берекетге 
асыры къууаннгандан бал 
батманланы иеси ким бол-
гъанын да сормай кетген 
эдик. Ашыгъышлы сурат 
алып кетген кезиуле да 
болуучудула. Ишни башы 
бал батманланы иеси ким 
болгъанында тюйюлдю,  
сермеп,  бал чибинлени 
«аякъларында туталгъан» 
таулула болгъанларыды.

Жюнден кийиз этерге 
юйрете, юйрене да тур-
гъанланы  уа Булунгуда бир 
жыйылыуда алгъан эдим. 
Энди бал батманла тутар-
гъа неда кийиз этерге ин-
ститутлада юйретгендиле 

десек,  ётюрюк боллукъду. 
Ол ата-бабаладан келген 
усталыкъды, хунерликди.

Умутум тынгылы боза, 
сыра эте билгенле бла ол 
затха юйрениргеди, ай-
ран уютургъа бир гыфы 
бюртюк ле табаргъа ды. 

Къамичиле, агъач аякъла 
этерге уа Къудайланы Исса 
бла келишгенбиз. Унутула  
баргъан къол усталыкъгъа 
юйрене, ёсюп келген жаш 
тёлюню да юйрете барсакъ,  
ол тюз боллукъ сунама.

МАМАЙЛАНЫ Алий.

«Тау Къабарты-Малкъар»  Жылы-Суугъа 
элтген тау  жолланы тинтиуге жораланып 
бардырылгъан проектледен бириди. Бу 
кюнледе аны халын кёрюу  жаны бла ишчи 
къауум Быллымдан  тебиреп  бардырылгъан 
ишге багъа бичгенди, деп билдиреди КъМР-
ни Курортла эм туризм министерствосуну 
пресс-службасы.

Ишчи къауумгъа КъМР-ни курортла эм 
туризм министрини орунбасары Асланби 
Шхагапсоев, Элбрус районну администраци-
ясыны башчысыны орунбасарыны къуллугъун 
толтургъан Марат Салихов эм Быллым элни 
таматасы Тебердиланы Марат киргендиле. 
Ала Жылы-Суугъа дери жетип, андан эски 

жол бла Къанжол тала таба баргъандыла,  
бир-бир  белгиленнген жерледе  туристле 
тохтарча, кече чатырла салып къалырча онгла 
болгъанларын тохташдыргъандыла.

– Биз келген жол Къабарты-Малкъарда 
бек къыйынладан бириди. Аны энчи хазыр-
лыкълары болмагъан машиналада ётер амал 
жокъду. Алай бери келип, бу жолну сайлагъ-
анлагъа «къыйын болумланы» хорлау магъ-
аналыды да, ол жаны бла неда аламатды. 
Адам улуну кесин, автомашинасын да  сынар 
онг табыллыкъды, -деп чертгенди министрни 
орунбасары.

ТАППАСХАНЛАНЫ Аминат.

Следствие органлада  къуллукъ этгенлени  
кюнюнде РФ-ни СК-сыны КъМР-де следствие 
управлениясыны келечилери  Уллу Ата журт 
урушну ветераны Хочуланы Бекмырзаны жашы 
Михаилни 100-жыллыгъы бла алгъышлагъан-
дыла.  

 Сыйлы тамата  1923 жылда  Думала элде 
туугъанды. 1942 жылда июльда кесини ыразы-
лыгъы бла Къызыл аскерни сатырларына къо-
шулгъанды. Аскер десантчыланы къауумунда 
Шимал-Кюнбатыш, Ара, Карель  фронтлада 
уруш этгенди, Орёл-Курск дугада сермешге къа-
тышханды.  1944 жылда Заполярьеде къуллукъ 
этерге кёчюрюлгенди. 

Михаил Бекмурзаевичге  къыйын табийгъ-
ат болумлада душманнга  къажау сюелирге 
тюшгенди. Болсада ол жигитликни юлгюсюн 
кёргюзтгенди. Урушну  1945 жылда сентябрьде 
Норвегияны Киркенес шахарында  кичи лейте-
нант чында бошагъанды. Махтаулукъну  2-чи 
даражалы, Ата журт урушну 2-чи даражалы 
орденлери, «Совет Заполярьени къоруулагъаны 
ючюн», «Уллу Ата журт урушда Германияны зор-
лагъаны ючюн» майдалла бла саугъаланнганды. 

Следовательле сыйлы ветеранны туугъан 
кюню бла алгъышлагъандыла эмда анга сау-
лукъ, ырахат жашау  тежегендиле. 

Черек районну полициячылары жылны 
биринчи жарымында ишлерини эсеплерин 
чыгъаргъандыла. Кенгешге КъМР-де ич ишле 
министрни орунбасары полицияны полковниги 
Аслан Бахов къатышханды. 

Полициячыланы жылны биринчи жарымында 
ишлерини юслеринден докладны ОМВД-ны 
башчысыны къуллугъун толтургъан полицияны 

Коррупциягъа къажау излеу-тинтиу жумуш-
ланы толтургъан кезиуде РФ-ни ФСБ-сыны 
КъМР-де Управлениясыны къуллукъчулары 
республиканы Баш сюдюню жыйылыуларыны 
секретарыны аманлыкъчы ишин тыйгъандыла.  

Ачыкъланнганыча, ол Нальчикни сюдюню 
къараууна берилген уголовный ишни артха, 
тинтиу органлагъа, къайтарыргъа болушургъа 
айтханды. Аны ючюн а  миллион сом излегенди. 

РФ-ни СК-сыны КъМР-де следствие управле-
ниясыны келечилери бу шартла бла байламлы 
Россейни УК-сыны 159-чу статьясыны 3-чю 
кесегине кёре терслеу материалла жарашдыр-
гъандыла. Законлагъа тийишлиликде, быллай 
аманлыкъ этгенни эркинлиги 6 жылгъа сыйыры-
лыргъа боллукъду, деп ангылатхандыла бизге 
кюч ведомствону пресс-службасындан.

Россейни УФСБ-ны КъМР-де Управлени-
ясында  бла «Э» арада  къуллукъ этгенле 
Къабарты-Малкъарда жашагъан 32-жыллыкъ 
жашны тутуу жаны бла операцияны бардыр-
гъандыла. Ол, социал  сетьлени хайырлана, 
Россейни аскерини сыйын тюшюрген бир 
ненча басмалау этгенди. 

Биринчи кере бу адам аллай тапсыз ишле-
ри ючюн (РФ-ни КоАП-ны 20.3.3 статьясыны 
1-чи  кесегине тийишлиликде) тазир бла къу-
тулгъанды. Алай ол анга дерс болмагъанды. 
Юсюбюздеги жылны май айында ол дагъыда 
къайтарып россейли аскерчилеге къажау жа-
зыуларын  социал  сетьледе кесини аккаунтун-
да басмалагъанды. РФ-ни законларына чюйре 
келген ишлери ючюн ол адамгъа Уголовный  
кодексни 280.3-чю  статьясыны 1-чи кесегине 
тийишлиликде сюд этилликди.  

Бу статьягъа кёре  аллай бузукълукъ этген  5 
жылгъа дери тутулургъа боллукъду.

КЪАСЫМЛАНЫ Аминат.

Халкъыбыз жаратылгъанлы бери малчы-
лыкъ, жерчилик бла кюреше келеди. Малчы-
лыкъгъа уа аслам эс бурулгъанды, жашагъан 
жери анга иги келишгени себепли малны этин, 
жюнюн, терисин, мюйюзюн, къышмыларын 
окъуна жаратханды. Этинден ненча тюрлю 
ашарыкъ этгендиле, ол санда битеу дуниягъа 
айтылгъан шишлик, жаубауур, уча, сохта, 
жёрме да.

Жюнюнден а чепген сокъгъандыла, кё-
лекле, кёнчекле, жыйрыкъла, чындайла 
эшгендиле, кийизле, кюйюзле  ургъандыла, 
дуниягъа белгили башлыкъла, жамычыла 
хазырлагъандыла. Терисинден - а тонла, 
чарыкъла, чабырла, жантаула, дагъыда кёп 
затла этгендиле.

Башха малдан эсе, къойланы кёбюрек 
тутхандыла.  Ууакъ аякълыланы юслеринден 
айтханда, туугъан къозугъа къагъанакъ, бир-
кюнлюкге уа тирилди дейдиле. Экикюнлюк 
–сюрюне, ючкюнлюк – эритир, бирайлыкъгъа 
– тёбеде ойнар, алты айда – аз-маз токълу. 
Жыллыкъ тиши къой ишек болады, жыллыкъ 
бичилген къочхар а – ишек ирик. Эки жылда 
– ёнгеч, ючде – зада, тёртжыллыкъ – узада, 
бешжыллыкъ –мангырамаз, алты жылдан 
атлагъан а - суу ичмез.

 Бешжыллыкъ къочхар  – иртизада, къойгъа 
айланмаз а, асыры къартдан, къойланы ур-
лукъландырыргъа жарамагъаннга саналады.

Жаз башында туугъан малгъа бызанык дей-
диле,  къышдагъына – жюмел. Чончайма уа 
ашдан тохтагъан семиз къойду. Кётюрем деп 
арыкъ малгъа айтадыла. Къолда ёсген илеш 
малгъа кютю дейдиле. Ирик бичилген гитче 
токълуду, тохай – бичилген мюйюзсюз къозу.

Таулула малны хазна аберисин къоймай 
хайырланадыла деп башында да сагъындыкъ. 
Сёз ючюн, жюнюн былай файдаланадыла. 
Сюзюк жюнден узун зыбыр шынтагы халы 
чыгъады, кеси да кючлю болады. Созулгъан 
къозу жюнден - ич кийим, токълунукъундан 
а чепкен, кёнчек этедиле. Къочхарныкъы 
уа - кийизге, жамычыгъа жараулуду. Тери-
син ийлеп, тон, габара, къаптал, аркъалыкъ 
тикгендиле. Сюегинден а биз, ийне, сыппа 
ишлегендиле.

Ашыкъла бла сабийле ойнагъандыла. Тери-
синден гыбыт, къапчыкъ, тулукъ этилгенди. 

Ууакъ аякълы малны сойгъанда, терисин 
жырмай алып  хазырланнган оруннга айта-
дыла гыбыт деп, ол жау чайкъаргъа, айран, 
сют жюрютюрге жарагъанды. Тулукъ да ол 
халда текени, бузоуну, тананы терилеринден 
ийленип этилгенди. Тулукъ тюбю тонкъайса, 
тогъуз гыржын чыгъар, дейдиле таулула.

Къойну боюнун къыбылагъа буруп, бисмил-
ляхий, Аллаху акбар, деп тартадыла. Андан 
сора, сол арт аягъындан тагъып, терисин 
аладыла. Башын, тёрт аягъын, къуйрукъ учун 
бирге салгъандыла.

Терисин, ичин алып бошагъандан сора 
санлагъандыла: эки жапхакъ, эки бут, эки 
къабыргъа, омуроула, къуйрукъ. Малны сан-
лап бошагъандан сора кесекле этедиле. Сёз 
ючюн, жалпакъдан юч юлюш чыгъады: базук, 
къысха илик, жау орун. Къабыргъасындан 
алтысы: ногъана, эки башлы, юч башсыз.

Кёкюрек иегиси алтыгъа юлешинеди. Бут 
тёртге: ашыкъ илик, орта илик, къалакъ жан 
сюек, тешикли жан сюек. Къой къуйрукъдан 
онбир жик болады. Алагъа минчакъла деп да 
айтадыла. Ала да тууралып юлюшлеге къошу-
ладыла. Омуроуланы бичакъ бла айырадыла, 
балта бла урмай.

Къурманлыкъгъа къой союлса, аны онг 
жапхагъы энчи юлюш болуп, юйде къалады. 
Андан сора уа – базук бла боюн жик. Къурман-
да союлгъан малдан юч юлюш этиледи. Бири 
юйде къалады, экинчиси жууукълагъа, къон-
шулагъа бериледи, ючюнчюсю – садакъагъа.

Юйню иесине базук сюек, байбийчеге  
къысха илик берилиучюдю. Онг къабыргъа, 
онг жапхакъ да юйде къаладыла,  къакъ 
этиледиле. Къыркъ кюнден ашыра жырнагъа 
къошуладыла.

Бирде жёрмелени да къакъ этип болгъан-
дыла. Ала бла жолоучуну сыйлагъандыла. 
Алайды да, къурманлыкъгъа союлгъан мал  
жыйырма алтыгъа юлешинеди. Аладан 
тогъузу юйде къалады. Онжетиси жууукъгъа, 
къоншугъа садакъагъа чачылады.

Башында айтханыбызча, малны биз бел-
гилегенден башхаракъ жарашдыргъанла да 
болурла, биз а билгенибизча айтдыкъ.

Басмагъа ОСМАНЛАНЫ 
Хыйса хазырлагъанды. 

подполковниги  Къазакъланы Алий этгенди. 
Ол билдиргенича, бу кезиуде жамауат къор-
къуусузлукъну жалчытыу, бузукълукъланы 
болдурмау жаны бла уллу иш толтургъанды. 

Аны хайырындан мурдарлыкъ, талауур, 
право низамны сакълаучу органланы келе-
чилерине чабыуул дегенча уллу аманлыкъла 
этилмегендиле. Ангылатыу жумушла тамам-
ланнганлары себепли акъылбалыкъ  бол-
магъанла аманлыкълагъа къатышхан кезиуле 
болдурулмагъандыла. 

Районда  адамланы асламы къатышхан 30 
жыйылыуда къоркъуусузлукъ жалчытылынн-
ганды. Аланы кезиулеринде низамгъа бузукъ-
лукъла этилмегендиле. 

Жыйылыуда ОМВД-ны бёлюмлерини иш-
лерини эсеплери да ачыкъ этилгендиле. 
Ахырында Аслан Бахов полициячылагъа къул-
лукъларын бет жарыкълы  толтургъанлары 
ючюн ыразылыгъын айтханды эмда мындан 
ары жетишимле тежегенди. 

ТИКАЛАНЫ Фатима хазырлагъанды. 

Башхаланы жыр-тепсеулери, 
ашлары бла да шагъырейленнгендиле

Сурат – жашауну кюзгюсю

УФСБ

Эсепле

Жазагъа  тартыу

 Адет-тёре

Юйню иесине – базукъ, 
байбийчеге – илик

 Туризм

Тинтиуле бошалгъандыла


